
Wěmata 3 

Xixamɛ 8 

Lě e Janɛ́si kpódó Janblɛ́si kpó gbɛ́ Mɔyízi sín xó gbɔn ɔ́, mɔ̌ ɖokpó 
ɔ́ wɛ gbɛtɔ́ ayiblúblúnɔ e sín nǔɖiɖi ma nyí nǔɖé wa nú ǎ nɛ́ lɛ́ɛ lɔmɔ̌ 
gbɛ́ nǔgbó ɔ́ gbɔn é nɛ́ (2 Timɔtée 3.8).  

Mɛ we énɛ́ lɛ́ɛ e xó wɛ Pɔ́lu ɖɔ ɔ́, majíkíblótɔ́ ée kpa nǔjiwǔ Mɔyízi tɔn lɛ́ɛ 
bló ɖo Falɑɔ́n nukɔn é lɛ́ɛ wɛ. (Tíntɔ́n 7).  

Hǔn mǐ ní tunwun ɖɔ Satáan hɛn ɔ́, é ná kpa nǔ Mawu tɔn lɛ́ɛ bló. 

Nǔ e ɖo zo da wɛ ɔ́ bǐ wɛ nɔ́ nyí sikánú ǎ. Mɔ̌ ɖokpó ɔ́ nǔjiwǔ lɛ́ɛ bǐ wɛ nɔ́ 
gosín Mawu gɔn ǎ. Mɛsɛ́dó Jáan wlán ɖɔ : 

Mɛvívɛ́ná ce lɛ́ɛ mi, mi ma nɔ ɖi nǔ nú mɛ e ɖɔ émí ɖó Yɛ Mawu tɔn 
lɛ́ɛ é bǐ ó, mi nɔ to dó yě kpɔ́n hwɛ̌, bó ná kpɔ́n ɖɔ Yɛ Mawu tɔn ɔ́ jɛ́n 
ɖo yě mɛ nǔgbó ají; ɖó gbeyíɖɔmawutɔn-nyíjɛtɔ́ gěgé ko gba kpé gbɛ 
ɔ́ mɛ din (1 Jean 4.1).  

Hlɔ̌nhlɔ̌n ablu tɔn lɛ́ɛ ɖo ayǐkúngban jí bɔ zinflúmɛ sín nǔwiwa lɛ́ɛ ɔ́, è ɖo 
na cɔ́ mɛɖée dó yě wú. 

Xixamɛ 9 

Yě ka xwe fí línlín ɖé ǎ; ɖó mɛ bǐ ná mɔ ɖɔ taɖunɔxó ɖɔ wɛ yě ɖe, lě e 
é nyí gbɔn nú Janɛ́si kpódó Janblɛ́si kpó é ɖɔhun (2 Timɔtée 3.9).  



Gbeyíɖɔmawutɔn-nyíjɛtɔ́ lɛ́ɛ hɛn ɔ́ yě ná hɛn nǔ gblé tawun. Amɔ̌ nǔ wiwa 
yětɔn nɔ wá jɛ agbawungba. Ajo xó abǐ nǔblíblí wiwa xó ɖé jɛ́n nɔ jɛ kɔ nú 
yě bɔ yě nɔ́ wá yi tɔ́n ɖo gankpámɛ. Nǔ mɔ̌hun wɛ nɔ yáwǔ gbo yě. 

Xixamɛ 10 

Amɔ̌ hwɛ ɔ́, a ka tunwun nǔ e un kplɔ́n mɛ ɔ́ bǐ; a tunwun lě e un zán 
gbɛ ce gbɔn ɔ́ bǐ, bó tunwun linlin ce lɛ́ɛ, bó tunwun nǔɖiɖi e un ɖó ɔ́, 
bó tunwun suúlu e un ɖó ɔ́ kpódó wǎn yíyí e un ɖó ɔ́ kpán. A tunwun 
lě e un nɔ syɛ́nlǐn gbɔn é (2 Timɔtée 3.10).  

Mɛsɛ́dó Pɔ́lu  nɔ hwlá nǔ ɖe ǎ. Gbɛzán tɔn ɖo te ɔ́, wěma ɖé wɛ ényí ɖo 
nuvo bɔ mɛ bǐ hɛn ɔ́ è na xa. Ényí è ɖe Jezu sín deví wěwe e éɖésú kplɔ́n 
nǔ lɛ́ɛ ɖo vo ɔ́, mɛ ɖěbǔ sɔ́ ɖe bo zán Klísusɛntɔ́ sín gbɛ ɖagbe, gbɛ 
kpɔ́ndéwú húgǎn Timɔtée e yí kplɔ́n ɖo Pɔ́lu gɔ́n é ǎ. 

Timɔtée zé xwe e é bló ɖo Pɔ́lu gúdó lɛ́ɛ ɖó te bo kpɔ́n nǔ tɛ́nwe (7) élɔ́ 
lɛ́ɛ : 

Jɛ nukɔn ɔ́, é kpɔ́n nǔkplɔ́nmɛ Pɔ́lu tɔn. Pɔ́lu ka nyí mɛsɛ́dó Mawutɔn 
wútu ɔ́, nǔ e é nɔ́ ɖɔ lɛ́ɛ nɔ́ gosín Mawu gɔn. 

Wegɔ́ ɔ́, é kpɔ́n lě e Pɔ́lu zán gbɛ tɔn gbɔn ɔ́ bǐ. Timɔtée mɔ ɖɔ gbɛ e 

Pɔ́lu zán ɔ́ sɔgbe xá nǔ e é nɔ́ kplɔ́n mɛ é.  

Atɔngɔ́ ɔ́, é tunwun linlin tɔn lɛ́ɛ, nǔ e zɔ́n bɔ Pɔ́lu ɖo gǎn dó wɛ dó 
azɔ̌ wú lɛ́ɛ. Pɔ́lu wlán ɖɔ : Ényí un ma jlá Wɛn Ɖagbe ɔ́ ǎ hǔn, heelú mì. 

(1 Kɔlɛ́ntinu 9.16). 

Ɛnɛgɔ́ ɔ́, Timɔtée kpɔ́n nǔɖiɖi e Pɔ́lu ɖó é, lě e é nɔ́ nɔ gbejí nú Mawu 
gbɔn é bó nɔ́ lɛ́ ɖejí dó wútu tɔn ɖo wǔvɛ lɛ́ɛ mɛ gbɔn é. 

Atɔ́ɔngɔ́ ɔ, é kpɔ́n lě e Pɔ́lu ɖo suúlu gbɔn é. Xókwin énɛ́ ɔ́ sín tínmɛ 
ɖěvo nyí gǎn dídó, didɛ dó nǔ wú é tlɛ na bo vɛ wú ɔ́.  

Ayizɛ́ngɔ́ ɔ́, Timɔtée kpɔ́n wǎn yíyí e Pɔ́lu ɖó é. Wǎn yíyí e Pɔ́lu ɖó é 

sín nǔ ɖé wú ǎ, wǎn yíyí titewungbe ɛ cí awinnya xɔkwɛ́ wɛ é ɖó. 

Vivɔnu ɔ́, Pɔ́lu nɔ syɛ́nlǐn ɖo xwlékpɔ́n lɛ́ɛ bǐ sín nukɔn. Xókwin élɔ ɔ́ 
línga dó Suúlu ɖíɖó ǎ. 

Xixamɛ 11 

A tunwun ya e è dǒ nú mì lɛ́ɛ é, bó tunwun wǔvɛ́ e un mɔ lɛ́ɛ. A tunwun 
nǔ e gbo mì ɖo Antyɔ́ci kpódó Ikoniyɔ́mu kpó, kpódó Lisitli kpán é, 



bó tunwun wǔvɛ́ e un mɔ lɛ́ɛ ( sɔ́ jlɛ́ dó 2 Kɔlɛ́ntinu 11.23-27). Aklúnɔ ka 
hwlɛ́n mì gán ɖo nǔ énɛ́ lɛ́ɛ bǐ mɛ (2 Timɔtée 3.11). 

Ɖo Lisitli ɔ́, è nyi awinnya dó Pɔ́lu bɔ é ɖibla kú, amɔ̌ Mawu hwlɛ́n ɛ gán. 
(Mɛsɛ́dó 14.19-20). Azɔn mɔkpán wɛ, ɖó yě ɖo kúnnu ɖe nú Jezu-Klísu 
wútu ɔ́, Pɔ́lu kpó Timɔtée kpó wá byɔ́ wǔvɛ ɖé lɛ́ɛ mɛ káká bɔ yě gbɔ bo 
hɔn. 

Xixamɛ 12-13 

Mɛ e jló ná zán gbɛ yětɔn nú Mawu kpó sísí kpó, ɖo bǔ e yě ɖe xá 
Klísu Jezu é mɛ ɔ́ bǐ wɛ è nǎ tlɛ dó ya ná lɔ (sɔ́ jlɛ́ dó Jáan 15.18-21). 
Amɔ̌ gbɛtɔ́ dídá awoxotɔ́ lɛ́ɛ fɔ́n tɛgbɛ ɔ́, yě na ɖo nǔ nyanya wa d'é jí 
wɛ; yě ná flú mɛ ɖě lɛ́ɛ, bɔ è nǎ flú yě ɖésú (2 Timɔtée 3.12-13). 

Mɛ e jló ná sɛn Jezu-Klísu lɛ́ɛ ɖó ná ɖó nukún ta sɔ́ mɛ, slǎmɛ ɖɔ́ dó mɛ 
wú, abǐ ya dó nú mɛ ɖésú. Ɖo to ɖé lɛ́ɛ mɛ ɔ́, ényí mɛɖé sɔ́ gbɛ tɔn jó  nú 
Jezu-Klísu ɔ́, é zé gbɛ tɔn ɖó agbagba nɛ́. 

Adǎnú wiwa ka fɔ́n bó ɖo ji jɛ jí wútu ɔ́, mɛ e ɖi nǔ nú Klísu nǔgbo lɛ́ɛ sín 
gbɛ ná ɖo wǔvɛ wɛ káká jɛ hwenu e Aklunɔ ná wá kplá mɛ e nyí étɔn lɛ́ɛ é. 
Azǎn énɛ́ ɔ́ gbe ná gɔ́ nú susu. 

Ényí mɛɖé ma yí wǎn nú Aklúnɔ ǎ hǔn, heelú i! Aklúnɔ mǐtɔn, wǎ! 
(1 Kɔlɛ́ntinu 16.22) 

Xixamɛ 14 

Hwenu deví lɛ́ɛ kanbyɔ́ Aklunɔ ɖɔ étɛ́ wú wɛ é nɔ́ dó lo dó ɖɔ xó ɔ́, é yí gbe 
nú yě ɖɔ : 

Axɔ́súɖuɖu sɛ́xwé tɔn sín nǔbúdo lɛ́ɛ ɔ́, midɛɛ lɛ́ɛ wɛ è hun xlɛ́; è ka 
xlɛ́ yědɛɛ lɛ́ɛ ǎ (Matíe 13.11).  

Un ná yi nukɔn déjí ɖo wěmata atɔngɔ́ ɔ́ mɛ. 

Hwɛ ɔ́, syɛ́nlǐn ɖo nǔ e a kplɔ́n, bó mɔ ɖɔ nǔgbó wɛ é nyí ɔ́ mɛ; ɖó a 
tunwun mɛ e kplɔ́n nǔ énɛ́ we lɛ́ɛ (2 Timɔtée 3.14).  

Ɖo wěma ɔ́ sín bǐbɛ́mɛ ɔ́, Pɔ́lu ɖɔ nú deví tɔn Timɔtée ɖɔ : 

Nǔɖiɖi titewungbe e a ɖǒ ɔ́ ɖo ayi ce mɛ, bɔ un ɖo flínflín wɛ. Nǔɖiɖi 
énɛ́ ɔ́ wɛ nɔ towe sín nɔ Lɔyisi kpódó nɔ towe Enisi kpó ko ɖó jɛ 

nukɔn nú we. Un ka ɖeji ɖɔ hwi lɔ ɖó nǔɖiɖi énɛ́ (2 Timɔtée 1.5).  



Xixamɛ 15 

Sín hwenu e a ɖo vǔ ɔ́ wɛ a ko tunwun nǔwlánwlán mímɛ́ lɛ́ɛ; yě hɛn 
ɔ́, yě nǎ ná nǔnywɛ́ e nɔ kplá mɛ, bɔ è nɔ mɔ hwlɛngán gbɔn nǔ ɖi nú 
Klísu Jezu gbla mɛ ɔ́ we (2 Timɔtée 3.15).  

Nǔwlánwlán mímɛ́ lɛ́ɛ wɛ nyí asisa nǔgbó e nɔ́ ná hwlɛ́ngán mɛ é tɔn. 
Nǔwlánwlán énɛ́ lɛ́ɛ kɛ́ɖɛ́ kó kpé bó ná ná mɛ nǔnywɛ́ dodó titewungbe e 
nɔ kǔn mɛ byɔ́ hwlɛ́ngán mɛ gbɔn nǔ ɖi nú Jezu-Klísu jí é.  

Xixamɛ 16 

Nǔ e è wlán dó Mawuxówéma ɔ́ mɛ ɔ́, Mawu wɛ sɔ́ bǐ dó ayi mɛ nú mɛ 
lɛ́ɛ; é nyɔ́ nú è nǎ sɔ́ dó kplɔ́n nǔ mɛ, bó ná dó ɖe mɛ dó ali jí, bó ná 
dó ɖe nǔwanyido lɛ́ɛ xlɛ́, lobo ná dó kplɔ́n lě e è nǎ zǎn gbɛ ɖagbe 
gbɔn ɔ́ mɛ (2 Timothée 3.16). 

Nǔ e è wlán dó Mawuxówéma mɛ, bɔ Pɔ́lu ɖo ɖiɖɔ wɛ ɔ́ bɛ́sín Bǐbɛ́mɛ 
wéma jí káká wá yí Nǔɖexlɛ́mɛ wéma jí. Lo ɔ́ wěma ɖé lɛ́ɛ ɖe bɔ è ko wlán 
ɖo hwenu e é ɖo xó élɔ́ ɖɔ́ wɛ ɔ́ ǎ. Nukɔn yiyi mɛ wɛ è wa mɔ ɖɔ wéma énɛ́ 
ɖésú ɔ́, Mawu wɛ sɔ́ bǐ dó ayi mɛ e wlán yě lɛ́ɛ. Bɔ è wa sɔ́ yě gɔ́ nú 
Nǔwlánwlán mímɛ́ lɛ́ɛ.  

Mɛ e ka nɔ kpɔ́n bó nɔ́ ɖe xó e gosín Mawu gɔ́n lɛ́ɛ ɖó vo nú ée ma gosín 
gɔn tɔn ǎ lɛ́ɛ ɔ́, nǔnywɛ́ yětɔn lɛ́ɛ wɛ yě dó bló ná. 

- Nǔnywɛ́tɔ́ e kplé bó wa azɔ̌ mɔ̌hun lɛ́ɛ ɔ́, hwɛjijɔ yěɖésúnɔ́ tɔn lɛ́ɛ wɛ 
yě zán. 

- Mɛ ɖěvo lɛ́ɛ ɖo yěmɛ bo nɔ xókwin lɛ́ɛ kún gosín Mawu gɔn ó lo ɔ́, 
nǔnywɛ́ é ɖo xó ɔ́ mɛ lɛ́ɛ kɛ́ɖɛ́ wɛ gosín Mawu gɔn. È ka sixú wlán 
linlin ɖé xókwin mɛvǒ ǎ ? Xlonɔxó nɛ́ a cé ? 

- Mɛ ɖěvo lɛ́ɛ lɛ́ ɖě bo nɔ ɖɔ gbigbɔmɛ kpó walɔ ɖagbe zínzán kɛ́ɖɛ́ 
kpáxwé wɛ Mawuxó ɔ́ ɖo acɛ ɖe. 

Jezu ka ko ɖɔ ɖɔ alɛnunu wéma xóxó ɔ́, Mawu gɔ́n wɛ é gosín. Éɖésú zán 
dó gbɛ́ nǔ nú Satáan (Matíe 5.17-18; Luki 16.17; Jǎan 10.35) bó lɛ́ dó ɖexlɛ́ 
ɖɔ émí wɛ nyí Mɛsíya. (Jǎan 7.38, 42; Luki 24.27) 

Wěma e è wlan sɛ́dó Eblée lɛ́ɛ ɔ́ bɛ́ kpó xó élɔ kpó : 

Đ'ayǐ xóxó ɔ́, Mawu gbɔn gbeyíɖɔ lɛ́ɛ jí, bó ɖɔ xó nú tɔ́gbó mǐtɔn lɛ́ɛ 
azɔn mɔ̌kpán gbɔn alɔ gěgé mɛ. 2Amɔ̌, ɖo azǎn élɔ́ lɛ́ɛ, éé ɖo azǎn 
gǔdo gúdo tɔn nyí wɛ lɛ́ɛ mɛ ɔ́, é ɖɔ xó nú mǐ gbɔn vǐ tɔn jí; é jí wɛ 



Mawu ɖó gbɛ ɔ́ gbɔn; é wɛ Mawu sɔ́, bó zé nǔ lɛ́ɛ bǐ dó así ná (Eblée 
1.1-2).  

Gbeyíɖɔ Mawu tɔn lɛ́ɛ wɛ nyí alɛnunu wéma xóxó ɔ́ sín xlɛ́ bɔ Klísu nyí 
yɔ̌yɔ́ ɔ́ tɔn. Mɛsɛ́dó Pɔ́lu nɔ yí xó e ɖo alɛnunu wéma xóxó ɔ́ mɛ kpódó 
Jezu sín xó lɛ́ɛ kpó dó mɔ xó Mawu tɔn. Ɖo nǔ wlánwlán tɔn lɛ́ɛ mɛ ɔ́, é nɔ́ 
yě dó ɖɔ xó. Mɛ e wlán Mawuxó ɔ́ lɛ́ɛ bǐ wɛ ɖɔ kpó jiɖiɖe kpó azɔn mɔkpán 
ɖɔ Mawu sín xó wlán wɛ émí ɖe, ɖɔ Mawu wɛ sɔ́ xó énɛ́ lɛ́ɛ dó nu émítɔn 
mɛ.  

Xixamɛ 17 

Bónú mɛ e nyí Mawu tɔn ɔ́ ná ɖo gbesisɔ mɛ titewungbe, bɔ nǔ e é 
ná dó wa nǔ ɖagbe bǐ na ɔ́ bǐ ná ɖo así tɔn (2 Timɔtée 3.17).  

Mawuxó nɔ́ zɔ́n bɔ è nɔ su ɖo gbigbɔmɛ bo nɔ zin. Fí ɖěvo ɖe bɔ è nǎ gbɔn 
bo su déjí ɖo gbigbɔmɛ zɛ xó Mawu tɔn wú ǎ. È ɖo ná nɔ́ gbéjé Mawuxó ɔ́ 
kpɔ́n. 

Nǔxixa élɔ ɔ́, agungán lɛ́ɛ tɔn wɛ é nyí tlala. Ɖo alɛnunu xóxó ɔ́ mɛ ɔ́, mɛ 
nɔ jlá Mawuxó lɛ́ɛ wɛ è nɔ ylɔ́ ɖɔ Mawuzɔ́watɔ́ abǐ Mawugbɛtɔ́. Amɔ̌ nyǐkɔ 
énɛ́ dlɛ́n afɔ bɔ mɛ e nɔ ɖɔ Mawuxó abǐ mɛ e ko vɛ́ nɔ́ kplɔ́n nǔ mɛ ɖo agun 
mɛ lɛ́ɛ bǐ wɛ è nɔ ylɔ́ ɖɔ Mawuzɔ́watɔ́. 


